
Tikeraat ornittagaannik takornariartitsivinnillu pilersitsisarneq ingerlatsinerlu pillugit 

Inatsisartut inatsisaat nr. xx, xx. xxx 2016-imeersoq. 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq) 

 

Tikeraat ornittagaannik takornariartitsivinnillu pilersitsisarneq ingerlatsinerlu pillugit Inatsisartut 

inatsisaat nr. xx, xx. xxx 2016-imeersoq Partii Naleqqamiit imannak oqaaseqarfigissuarput.  

Aallaqqaasiullugu eqqaasitsissutigissuarput Partii Naleqqamiit tunngaviatigut 

aningaasartuutikillisaanermut, marloqiusamillu aningaasalersuinnginnissamut pimoorullugu 

suleqataangatta.  

Taamaattumik Naalakkersuisut qitiusumiik pisortat pigisaannik ingerlanneqartunik tikeraanut 

misigisassarsiortunullu ornittakkanik pilersitsinissat pillugit inatsisitigut kommunit susassaqartullu 

allat unammillerlugit ingerlatsiniarnerat Partii Naleqqamiit assut eqqarsarnartoqartipparput.  

Tassami ullumikkut kommunit takornarianillu sullissisut ingerlateriingaat Naalakkersuisut 

“tinguarniarsarilermatigik”. 

Aamma Visit Greenland-imut aningaasaliissutigineqartartut, taakkualu suliaat aamma 

saneqqutiinnarlugit immikkut allamik pisortaniit pisortanut unammillertumik inatsisiliornissaq 

tulluartuusorinngilarput.  

Taamaammat Naalakkersuisut aperisariaqarput. 

1. Visit Greenlandip suliai naammaginnginneraat ?  imaluunniit  

2. takornarianut takujuminartut paasissutissiissutigineqartussat taakkualu illersorneqarnerat 

Visit Greenland-ip naammassisinnaanngikkai ? 

Nuummi kulturikkut illorsuaq “Katuaq”  aamma Sisimiuni kulturikkut illorsuaq “Taseralik”, kiisalu 

Ilulissani “Kangia”-nut attuumassuteqartumik sullissivitassaaq, katersugaasivinnit ullumikkut 

aamma takornarianik orningarneqarluartartuniik immikkoortillugit inatsisiliuunniarneqarnerat 

sakkortuumik apeqquserparput.  

Soorlu aamma tusarniaanermi akissutit ilaanni pingaartumik katersugaasiviit aamma takornarianik 

sullissinerat ugguuna inatsisikkut immikkoortinniarneqarnerat apeqqusersorneqartoq. 

Ilaatigummi allaat tusarniaanermi qisuariaatit ilaanni siunnersuummut tunngatillugu kukkukuumut 

mannimmullu assersuussisoqarpoq apeqquserlugu, suna siulliua kukkukkooq imaluunniit mannik ? 

Siunnersuummi aamma Norge-mi, Island-imi, Tuluillu  nunaanni misilittakkat 

tunngaviginiarneqarput. Isumaqarpugut nunatsinni pissutsit nunanut qulaani 

assersuussiffiginiarneqartunut naleqqersuunneqarsinnaanngitsut. 

Aamma kulturikkut illorsuit eqqartorneqartut pisortat pigisaasa piviusunngortinneqarniarneranni 

aningaasalersorneqarsimaneri isiginiarneqartariaqartut isumaqarpugut.  

Tassami assersuutigalugu Ilulissani illorsuassaq “Kangia”-nut tunngassuteqartunik suliaqartussap 

aningaasalersorneqarnissaa qiviarutsigu. Tassani aningaasaliissutit amerlanerpaartaaq tassa 85 mio 

kr-it nunatta avataaniit aningaasaliissutaapput, taamaallaalli 23 mio kr.-it kommunimit 

Namminersorlutillu Oqartussaniit aningaasaliissutigineqarlutik.  

Taamaammat siunnersuummut taaseqataasinnaanngilagut.  

 


